
Mamlakatimizning dunyo hamjamiyati bilan faol integratsiyalashuv, inson-huquq 

va erkinliklarini to‘liq ro‘yobga chiqarish,  bu borada mas’ul davlat va nodavlat 

tashkilotlari faoliyatini muvofiqlashtirish borasida katta ishlar amalga oshirilmoqda. 

Ayniqsa, ta’lim tizimida amalga oshirilayotgan islohotlar buning yaqqol dalili bo‘lib,  

aholini barcha qatlam va toifalari uchun ijtimoiy faollikni amalga oshirish, uning 

huquqiy, ijtimoy pedagogik va psixologik shart –sharoitlarini yaratish masalalari 

diqqatga sazovardr. 

Jamiyatimizda inklyuziv ta’limni rivjlantirish, alohida ta’limga muhtoj bolalar 

normal rivojlanayotgan tengdoshlari bilan birgalikda o‘qitish, uning pedagogik-

psixologik mexanizmlarini bosqichma-bosqich hayotga tadbiq etish davlat siyosati 

darajasidagi masalaga aylandi. 

Inklyuziv ta’lim imkoniyati cheklangan bola (o‘quvchi)lar uchun ularning alohida 

ta’lim ehtiyojlari va individual imkoniyatlarini hisobga olgan holda foydalanish 

mumkin bo‘lgan ta’limni ta’minlashni nazarda tutadi. A.S.Batalov  ta’biri bilan 

aytganda, inklyuzivlik alohida ta’lim ehtiyojlari bo‘lgan imkoniyati cheklangan bola 

(o‘quvchi)lar uchun yagona ta’lim maydoni g‘oyalariga asoslanib, turli xil ta’lim 

yo‘nalishlariga ega[1].  

 Alohida ta’limga muhtoj bola qaysi ta’lim dasturida va qaysi ta’lim muassasasida 

o‘qishi to‘g‘risida qaror ota-onalar (qonuniy vakillar) tomonidan ta’lim tizimiga 

o‘quvchilarni yo‘naltirishga muvofiqlashtirilgan konsulim (psixologik, tibbiyot xodimi, 

pedagogik, defektolog va boshqa)  xulosasi tavsiyalari asosida qabul qilinadi 

Inklyuziv davlat va jamiyat boshqaruv hayotida bir qancha qulaylik va 

omilkorlikni keltirib chiqaradi. Biroq, inklyuziv o‘qitishga moslashmagan, yoki endi 

joriy etilgan ta’lim muassasalarida ba’zi pedagog va ota-onalarning imkoniyati 

cheklangan bola (o‘quvchi)larni ta’lim olishiga bo‘lgan munosabati, hamda individual 

xususiyatlarni taqozo etadigan turli xil ta’lim dastur va resurslarini yaratish bilan 

bog‘liq muammoli vaziyatlarni yuzaga kelish ehtimolligini ham nazarda tutishimiz 

lozim. 

Shu nuqtai nazardan, imkoniyati cheklangan bola (o‘quvchi)larni inklyuziv 

ta’limga jalb etish jarayonida ular uchun maxsus davlat ta’lim standarti (nogironlik 

alomati va xususiyatlaridan kelib chiqib) yaratilishi taqozo etiladi. Bunda umumiy 

ta’lim doirasida moslashtirilgan ta’lim dasturlarini o‘zlashtirish talablarini taqdim 

etadi. Ushbu standart har bir moslashtirilgan dasturni, ya’ni ma’lum bir toifadagi 

bolalar dastur bo‘yicha o‘qish davomida qanday bilim va ko‘nikmalarga ega bo‘lishi 

kerakligini xususidagi tavsifni o‘z ichiga olashi maqsadga muvofiqdir. 

Chunki, maxsus ta’limga muhtoj bolalar turli xil (aqliy yoki jismoniy) nogiron 

bolalarni o‘z ichiga olganligi sababli nostandart guruh deb e’tirof etiladi. Bu toifaga 

mansublik eshitish, ko‘rish funksiyalari, nutqi, tayanch-harakat tizimi, aqliy zaifligi,  

hissiy-irodaviy sohaning og‘ir buzilishlari, autizm spektrini buzilishi, shuningdek, 

rivojlanishning murakkab buzilishlari bo‘lgan bolalardir. 

I.N.Simaeva va V.V.Xitryuk inklyuziv ta’lim maydoni xususida ilmiy  

mulohazalarni bildirib, jumladan shunday deydi: - inklyuziv ta’lim maydoni ijtimoiy 

makonning integratsion birligi bo‘lib, uning mazmunini, o‘ziga xos xususiyatlarini 

belgilaydigan tarkibiy qismlar, bloklar tizimi bilan ifodalanadi. Bunda ta’lim va 

shaxslararo munosabatlar har bir ishtirokchi uchun qulay formatda amalga oshiriladi, 

hamda shaxsiy va ijtimoiy imkoniyatlar rivojlanish va o‘z-o‘zini o‘zgartirishni 

ta’minlaydi[4]. 

Inklyuziv makonning asosiy maqsadi ota-onalar, o‘quvchilar, o‘qituvchi va 

murabbiylar, hamda boshqa mutaxassislarni ta’lim va tarbiya, ijtimoiy moslashish, 

sog‘liqni saqlash, korreksion rivojlantirish bilan bevosita bog‘liq bo‘lgan faoliyat turli 

jarayonlariga jalb qilishdir.  

A.S.Batalov nuqtai nazaricha inklyuziv makonning ikkita modeli mavjud bo‘lib,  

ular ehtimoliy ta’sir doiralarini qamrab oladi. Birinchisi, bitta ta’lim muassasasi ichida, 

ikkinchisi esa uning tashqarisida. Ikkinchi model maxsus korreksion maktab bo‘lib, 

maktab va internatlarning qo‘shimcha ta’lim muassasalari bilan o‘zaro hamkorligini 

o‘z ichiga oladi. Bular alohida ta’limga muhtoj bolalar ishtirokidagi turli ko‘rgazmalar, 

tadbirlar va teatrlashtirilgan tomoshalarni tashkillashtiradi[2]. 

Davlat maktablarida o‘qiyotgan imkoniyati cheklangan bola (o‘quvchi)larni 

muvaffaqiyatli o‘rganish va ijtimoiylashtirish uchun xavfsiz sharoitlar yaratilishi lozim. 

Bu tayanch-harakat tizimi kasalliklari bo‘lgan bolalar uchun maxsus jihozlangan 

panduslarni yaratishni o‘z ichiga oladi (ko‘pincha miya yarim falajli bolalar); ko‘rish 

qobiliyati buzilgan bolalar uchun maxsus didaktik materiallar va vositalar; eshitish 

qobiliyati zaif bolalar uchun - maxsus ovoz kuchaytiruvchi qurilmalar. Demak, alohida 

ta’limga muhtoj bolalarni o‘z ichiga olgan barcha maktablar yaxshi texnik, uslubiy baza 

bilan jihozlangan bo‘lishi, shuningdek, o‘qituvchilar tarkibini tegishli ma’lumotga ega 

bo‘lgan mutaxassislarga ega bo‘lishi kerak.  

Ammo, afsuski, hozirgi vaqtda o‘qituvchi imkoniyati cheklangan bola 

(o‘quvchi)lar bilan qanday ishlashni bilmay, uni tengdoshlaridan "ajratib qo‘yadigan" 

vaziyatni kuzatish mumkin, bu esa sinfdagi bolalarning bunday bolaga bo‘lgan 

munosabatini yomonlashtiradi. Professional kompetentlik nuqtai nazaridan 

baholaydigan bo‘lsak, o‘qituvchi ta’lim jarayonining eng muhim ishtirokchisi va 

muvofiqlashtiruvchisidir. 

O.V.Solodyankina nuqtai nazaricha inklyuziv ta’lim makonini xavfsizligini tashkil 

etishning muhim jihati - bu mutaxassislarni imkoniyati cheklangan bola 

(o‘quvchi)larning ota-onalari, sinf o‘quvchilari va ular o‘rtasidagi munosabatlar 

integratsiyasi, moslashuv va hamkorlik omillarini muvofiqlashtirib borishida aks etadi.  

Chunki bola oilada muayyan xulq-atvor ko‘nikmalarini, o‘zi va o‘zgalar haqida, butun 

dunyo haqidagi g‘oyalarni o‘rganadi[5]. 

Shu ilmiy mulohazalardan kelib chiqib ta’kidlashimiz mumkinki,  inklyuziv ta’lim 

makonini xavfsizligini tashkil etish va barqarorlashtirishda o‘qituvchi quyidagilarga 

e’tibor qaratishi lozim: 

 - imkoniyati cheklangan bola (o‘quvchi)larning ota-onalari bilan ishlashni 

pedagogik-psixologik dasturini shakllantirish va  bosqichma-bosqich amalga oshirish, 

hamda oilasini birlamchi pedagogik-psixologik portretini yaratish va  diagnostikasini 

amalga oshirish; 

 - imkoniyati cheklangan bola (o‘quvchi)lar bilan bevosita ta’lim- tarbiyani tashkil 

etadigan (inklyuziv sinflarda dars mashg‘ulotlarini olib boradigan) mutaxassisni ota-

onalar bilan yaqindan tanishtirish va aloqa o‘rnatishini ta’minlash, hamda  

reabilitatsiya kartalari, mutaxassislarning mulohazalari va diagnostik ma’lumotlari 

asosida inklyuziv ta’limga jalb etilgan imkoniyati cheklangan bola (o‘quvchi)ni 

individual qo‘llab-quvvatlash dasturini tuzish;  

- inklyuziv ta’limga jalb etilgan imkoniyati cheklangan bola (o‘quvchi)ning ota-

onalari bilan maktabda faoliyat olib boruvchi “konsulim” ishchi guruh ish rejasini 

tuzish, hamda sog‘ol bolalarning ota-onalari bilan suhbatlar uyushtirish, bolalarini 

fikrlari xususida ma’lumotlarni jamlash va kontent analiz qilish; 

- inklyuzim ta’lim tashkil etilgan maktablarda sog‘lom bolalar va imkoniyati 

cheklangan bola (o‘quvchi)larning ota-onalari bilan qo‘shma tadbirlarlar o‘tkazish, 

hamda  bayram konsertlar tashkillashtirish negizida, nafaqat bolalar o‘rtasida, balki 

ota-onalar o‘rtasida muloqotning manfaatli, tarbiyaviy ahamiyatga ega bo‘lgan 

konformiz muhitini yuzaga chiqishini ta’minlash masalalariga kretiv yondashuv talab 

etiladi (Inklyuziv maktablarda faoliyat olib borayotgan o‘qituvchilarda, inklyuziv 

ta’limni tashkil etish va boshqarish kompetentligi  biz quyida tavsiya etadigan yangi 

fan, ya’ni “Inklyuziv ta’lim va uning pedagogik-psixologik asoslari” fani asosida qaror 

topadi) . 

Shuni alohida ta’kidlash lozimki, inklyuziv ta’lim maydoni imkoniyati cheklangan 

bola (o‘quvchi) tahsil olayotgan ta’lim ularni o‘qitish uchun ta’lim standartlari va 

me’yoriy-huquqiy baza, hamda malakali o‘qituvchilar mavjud bo‘lgan hollarda xavfsiz 

bo‘ladi. 

 Imkoniyati cheklangan bola (o‘quvchi)ni o‘qitish va tarbiyalash,hamda  inklyuziv 

amaliyotni amalga oshirishni uchun zarur sharti - bu ta’lim muassasasida psixologik-

pedagogik yordam bo‘yicha mutaxassislarning mavjudligi. O‘qituvchi va yordamchi 

mutaxassislarning o‘zaro hamkorligi jamoaviy bo‘lishi kerak, ammo bu darhol sodir 

bo‘lmaydi, chunki mutaxassislarni har biri o‘zining yuqori ixtisoslashgan funksional 

vazifalarini hal qiladi. Ammo inklyuziv ta’limni amalga oshiruvchi ta’lim muassasalari 

tajribasi shuni ko‘rsatadiki, umumiy til topmasdan, "maxsus" bolani ta’lim jarayoniga 

kiritish bo‘yicha umumiy murakkab vazifalarni qo‘ymasdan, maktabning bu 

yo‘nalishdagi faoliyatini muvaffaqiyatli amalga oshirib bo‘lmaydi. 

Mutaxassislar o‘zlarining kasbiy tayyorgarligi va majburiyatlariga muvofiq 

quyidagi faoliyat turlarini amalga oshiradilar: maslahat, tarbiyaviy, korreksion va 

rivojlantiruvchi, diagnostika va tahliliy, profilaktika, tarbiyaviy va boshqa zaruriy 

ehtiyojlar. Shu bilan birga, ta’lim muassasasida ishlaydigan barcha mutaxassislarning 

faoliyati, inklyuziv amaliyotni amalga oshiruvchi muassasa xususiyatga 

muvofiqlashgan va yo‘nalgan bo‘lishini taqozo etadi. 

Bu vaziyatni muvofiqlashtirish uchun ta’lim muassasani o‘zida fanlar kesimida 

repetitorlik faoliyatini yo‘lga qo‘yish va muvofiqlashtirilgan holda o‘qituvchining 

shaxsiy motivatsiyasini ham belgilab qo‘yish zarur. Repetitor inklyuziv maktabda  

(sinfda-frontal va individual dasturlar asosida), tanaffus paytida, darsdan tashqari 

holatlarda bevosita ishlashi uchun zaruriy shart-sharoitlarga ega bo‘lishi kerak. 

Ye.V.Samsonova repetitor o‘qituvchining asosiy vazifasi xususida fikr yuritib, 

quyidagilarni belgilab ko‘rsatadi: 

- inklyuziv maktab ta’lim jarayonida bolaning o‘ziga o‘zi yordam berishini 

ta’minlovchi dasturlarni ishlab chiqish; 

- o‘qituvchi va boshqa mutaxassislar bilan muntazam aloqada bo‘lish; 

- tengdoshlari orasida imkoniyati cheklangan bola (o‘quvchi)larning psixologik-

pedagogik moslashuvi va ijtimoiylashuvi uchun sharoit yaratish; 

- imkoniyati cheklangan bola (o‘quvchi)larni individual ta’lim traektoriyasini 

ishlab chiqish; 

- imkoniyati cheklangan bola (o‘quvchi)larni o‘quv ko‘nikmalari va adekvat xulq-

atvor ko‘nikmalarini shakllantirish. 

- imkoniyati cheklangan bola (o‘quvchi)larning o‘qish joyiga yetib borishi va 

uyiga qaytishi uchun transport vositalarini ularni nogironlik sifat va xususiyatlaridan 

kelib chiqqan holda muvofiqlashtirish; 

- imkoniyati cheklangan bola (o‘quvchi)ni harakatlanish nuqtalari va joylari 

(maktabga kirish, yo‘laklarda harakatlanish, maxsus kutubxona, oshxonalardan ular 

uchun maxsus joylarni ajratilishi va moslashtirilishi, “tabiiy zarurat uchun” 

hojatxonalarni nogironlik xususiyatidan kelib chiqib jihozlash, doska va h.a) inklyuziv 

ta’lim standartlariga moslashtirish;   

- imkoniyati cheklangan bola (o‘quvchi)larni sog‘lom bolalar tomonidan 

diskriminant holatga tushib qolishi va og‘ir psixologik travmalarga chalinish xavfini 

bartaraf etish yuzasidan psixologik profilaktik dasturlarni ta’lim jarayoniga muntazam 

singdirib borish.[3] 

Xulosa o‘rnida aytishimiz mumkinki, bugungi kunda jamiyatimizda inklyuziv 

ta’limni tashkil etishda, yuqorida qayd etilgan ilmiy-nazariy qarash va mulohazalardan 

kelib chiqib,  pedagog kadrlar tayyorlaydigan oliy ta’limda “Maxsus pedagogika” va 

“Maxsus psixologiya” fanlari negizida imkoniyati cheklangan bolalarni psixologik 

holati, xususiyati va ularning ruhiy jarayonlari, o‘zlashtirish imkoniyatlar, hamda 

boshqa individual xususiyatlarini o‘z ichiga olgan  inklyuziv ta’lim talab va shartlaridan 

kelib chiqqan holda, zamonaviy innovatsion pedagogik texnologiyalarni o‘zida aks 

ettirgan “Inklyuziv ta’lim va uning pedagogik-psixologik asoslari” fan dasturini 

yaratish va darsligini ishlab chiqish, hamda pedagogik oliy o‘quv yurtlarining barcha  

yo‘nalishlarida alohida fan sifatida 10 kredit yoki 2 semestr o‘qitilishi maqsadga 

muvofiqdir (bugungi kunda inklyuziv maktablarda faoliyat olib borilayotgan fan 

o‘qituvchilari malaka oshirish institutlarida yoki OTMlarda qoshida  “Inklyuziv ta’lim 

va uning pedagogik-psixologik asoslari” fan dasturini asosida 10 kredit yoki 2 semestr 

o‘qitilishi, hamda inklyuziv ta’lim maktablarida faoliyat olib borishlari uchun maxsus 

sertifikatlarga ega bo‘lishi lozim). Chunki, “Maxsus pedagogika” va “Maxsus 

psixologiya” bilimlariga ega bo‘lmagan o‘qituvchilar inklyuziv ta’limga jalb etilgan 

o‘quvchilarning ruhiyatini tushunmasdan, ular bilan individual muloqot o‘rnata 

olmaydi, hamda ularning o‘zlashtirish va o‘rganishi bilan bog‘liq jarayonlarda hal 

etishda muammolarga duch keladi. Ta’bir joiz bo‘lsa aytish mumkinki, “Inklyuziv ta’lim 

va uning pedagogik-psixologik asoslari”) bu bilim va ko‘nikmalarni o‘zlashtirmagan 

o‘qituvchilar inklyuziv ta’limda faoliyat olib borish kasbiy kompetentligiga ega 

bo‘lmagan pedagoglar deb e’tirof etilishiga yetarli asos bo‘ladi. Bu esa inklyuziv ta’lim 

maqsadiga salbiy ta’sir ko‘rsatib, davlat va jamiyat miqyosida uning ommalashuv 

jarayonini seknlashtirib, odamlar ongi va tushunchasida negativ qarshalrani uyg‘otishi 

va shakllantirish ehtimolligini yuzaga chiqaradi. 

